
God asi Israel 
mingg wo rar 
nuqond mas ye te 
muq nginy aye 6-pela 
pre di ngeri te nei 
mimbiny. Tende puayi 
Jisas ni tiqe ire Betani, 
Lasarus nas kin pe tende no 
nitari righe. Lasarus taq teneqa 
nati di Jisas mune nindingi newo.



Muq Maria ni wel yuwon 
nganye iri nyumo nad 
puq mindig kin pe 
yembe mindig di wet 
bidi yumbui pe wong wuind 
kin te wuti nowi, di quanene Jisas 
nde nyinge pe groq wundig. Pre, ni 
nikin yu pe nyinge ku wumbig. Di ni ris 
kin baj pe te wel tuqo paqe muet rimb. 



Muq Judas Iskariot, ni Jisas ningg wute 12-pela te 
kin ye iri, ni prist mingg yumbui nde no di ni Jisas 
ninde si pe ni nondo kin wand simbe 
nindim. Prist mingg yumbui ni te 
mutungu di chumbuai mand 
di ni wet bidi pe wong 
maind ye puq mand. Pugri 
bu Judas ni Jisas 
ninde si pe ni nondo 
kin ngim meri nat. 



Di Jisas nikin wute ni nari kin 
pugrine puq men, di ni mir te kin 
yembe mindiny. Ni mir mand 
mand mas, di Jisas ni bret 
nitaqwi, Yumbui chumbuai nindig 
pre, bir nuaq nikin wute te nem 
di nari, “Bret wen wutaqwi waq, 
wen nge ghimbi.”



Te pre muq ni wain mune kap ane 
neti nowi, Yumbui chumbuai nindig 
pre, nem di nari, “Nungoqi buagi 
ane we. Nen nge yavi di yavi wen te 
God asi Moses ane wand taq mamb 
kin te gre weny. Di yavi wen te ir 
wi ei wute nganye buagi yumbo 
ur brequ kin wand te puaq.”



Jisas nari, “Saimon, God Satan ngiq nindig pre, ni 
nungoqi wandoqi nundoq ye. Ni pugri puq nen ei ir 
nuaqu oghi kin kinne mas di brequ kin kinne mas. 
Wute wit ir mawo yi kinne mawo ris di dubu raqe ane 
memare ruso kin pugri. Pudi Saimon, nge God nu ningg 
pengu gidig pre, te ei nu God nei gubig kin te si ghare 
segi. Di otiwo nu mune 
tindi guadi pre, te 
muqdi nu oyi 
nimand gre yem.” 



Pudi Saimon oyi nari, “Yumbui, nge yeng kawo pune 
kas, nu taq maimb nge temu ane taq yembu, nu mi 
ghati nge mune katine.” Di Jisas Saimon oyi nindig 
nari, “Pita, nge nu simbe guduw, muq bur wapiqu nari 
segine di nu ghari nu nge nei gubigh segi puq ghand 
tevi ire pu ghand ye.” 



Muq Jisas nikin wute ane 
mong puch ire Getsemani 
puq munduw kin tende 
mo, di ni nikin wute 
simbe nindim nari, 
“Nungoqi ven ne was, nge 
tende ko God pengu gidig.”
Ni nari, “Wuyi, nge wuyi, nu 
yumbo buagi puq kuen ye 
tuqui. Nu nge kap wen puaq 
ndiq wuso. Pudi nu nge nde 
nei pe puq yen wayequ, nunon 
nde nei pe puq yen.” 



Prist mingg yumbui di Parisi ninge ni wute God ningg 
baj yeng muaw kin ninge tiqi mundom mo. Judas ni 
wute God ningg baj yeng muaw kin te di Rom 
mingg ami ninge ane nitami nyumo oliv yemu 
kin sunyi pe tende no. Ni soi di lam di 
yeng kin yumbo ane mare mo. Di iri 
mame bidi dobui naimb ni di 
prist mingg yumbui mingg 
yumbui ni ningg yembe ye 
wuti iri ange si tuan pe opu 
kin pend nuang ir wi. 
Pudi Jisas ni oyi nindim nari, 
“Mune puq wen segi, prene!” 
Di ni wuti te ange puate niting 
wuse di mune oghi. 



Muq ni Jisas mait nase, mitanyi mo, di mo prist mingg 
yumbui mingg yumbui nde baj pe mar mo. Di Pita 
ninde dobu wonji wonjine naru. Wute ninge baj 
te kin imb wabe wase 
muaq wughe di suqo 
mipiq mipiq mas. Pita ni 
naru pu te ane wase pe 
tende mas.



Muq prist mingg yumbui 
mingg yumbui ni yembe 
ye wuti iri di ni Malkus 
ni yavi ire te quan buid 
nap nari, “Nu Jisas ane 
oliv yemu kin sunyi pe 
tende yequ. Nu kuari nge nu 
guqoid segi bri?” Malkus te 
Pita ange di nuang kin te. Pita 
mune nganye segi puq nand, di 
ni segi puq nand pre brequne 
di wapiqu nari. Muq ni raqe 
nar no di yumbui quanji nand. 



Muq kaunsil buagi ane mes mewo 
Jisas mitanyi Pailat nde mo.
Di Pailat Jisas pengu nindig nari, 
“Nu Juda mingg king bu?” Di Jisas 
oyi nand nari, “Nu kuari 
nge Juda mingg king 
te tuquine.” 



Pailat mune nganye wute simbe 
nindiny, ni Jisas si neri no ningg.
Pudi wute buagi ngam rire riri, 
“Kruse pe qungu wi nati! Kruse pe 
qungu wi nati!”



Muq Pailat ni Jisas Rom mingg ami 
ninde si pe ni nondo ei kruse pe 
qungu mi nati ningg. Pugri bu Rom 
mingg ami Jisas mitanyi mo. Ni nikin 
kruse te niraq tiqe yumbui pe pu neyi 
ni, di mong puch ire “Ngawu ngape 
tiqe” puq mand kin tende no. (Mong 
te Hibru wand pe Golgota puq mand.)



Tende ni kruse pe qungu 
mi nati, di wute aye temi 
anene qungu mi mati, iri 
opu yenu iri opu yenu di 
Jisas mingine 
yenu.



Muq 12 kilok bogisumb kin pugri di nginy mune neyi 
segi, pugri bu tende opu buagi ane bur ir kuti, di bur 
te yengune ruso ruso 3 kilok yuram. Di chongo God 
ningg baj pe qungu muaw pu yequ kin 
te mingine bir wus bid teri.
Di Jisas quan kumone ngam 
nare nari, “Wuyi, nge ququ nu 
nde si wam kuaw.” Ni puq 
nand di opu nati. 



Di Josep Arimatea kin ni Juda 
mingg kaunsil te kin ye iri di 
wute buagi ni ningg chumbuai 
rind. Muq Josep ni wute 
mati di imb mamb kin 
chongo te ninge wong 
nand nare no, Jisas 
neti nati di chongo 
quem ye pe 

wureq naimb 
pre, Di ni nikinne 

ni yumbo buagi God 
nde si nambu rise 

ningg ghimbi 
pu nas.



Ni wune namb segi, no Pailat pengu 
nindig ei Jisas neti nati neri no 
nowi yenu ningg. di wute 
mati kin mawo yemu ye 
gawo ire wet sange 
pe pend muaq pu 
yequ ye tende 
nowi yenu. Di ni wet 

yumbui ire kring 
nipiq wundi wuso, 

gawo te tuq  
wumbiq.



Muq yambgriq Sabat kin nginy te 
ningg prist mingg yumbui 
ninge di Parisi ninge 
ane mo Pailat muqoind, 
di mari, “Yumbui, beghi 
wuti wandoqi nand 
kin ni nati segine ni 
wand nand kin te 
beghi nei bibiny 

bibinyne 
vise.”



Ni nari, ‘Nginy temi ire pu mo pre di 
nge mune kes kewo.’ Muq 
ni mo segi puq mand kin 
yumbo ur te yembe 
mindiny pre, di ngamo 
imb muaq gre di mari 
soldia tende yeng 
muaw pu yemu.



Sabat kin nginy te no pre, tumo 
di namba wan wik kin nginy neyi, 
tende puayi Maria Magdala 
kin di Maria aye ire te ane 
ruso ngamo rundoq. Di 
brequne qi tit wup, te 
pugri Yumbui ningg 
angelo nginy tu 
wam pu nati ni, 
              wet te 

choch nipiq 
wuso, di tende 

newo pu nas. Soldia 
buagi ni wune 
mimbig, buyaq 

mand, di mati kin 
pugri mase.



Pudi angelo nyumbueg teri te simbe 
nindiny nari, “Nungoqi wune wamb 
wayequ, nge nei gab nungoqi 
Jisas, wuti kruse pe qungu 
mi nati kin te wuqoind 
ningg. Ni ven nde 
nase segi, ni mune 
nes newo pre, asi 
ni puq nand kin 
              pugri. 
                                                    Nungoqi wandi, 
                                                    ni nase kin sunyi 
                                                    ven wuqond.”



Muq ni teri wune rimb, pudi ni chumbuai 
ane ngamo si riraq brequne vig rimb 
ruso ei Jisas nikin wute te simbe 
rindim. Di brequne Jisas ni ngimi 
nuqond di nari, “Nungoqi umbo 
yuwon kuse.” Di teri rundo 
tumo, ni nyinge riting vise di 
ni yumbui nyamb rirang.



Dobu Jisas ni nikin wute 11-pela pune ni mir mand 
mand mas di ni nondo raqe no. Ni nei gre rind di Jisas 
mune nes newo kin wand te nganyene puq mand segi 
ye te ningg abo nindim. Te pugri ni wute ninge Jisas 

nes newo ruqoind pre kin simbe rind kin wand te 
mutungu segi. Jisas ni wand ven simbe nindim pre 

di mune nginy tu wam newo no di God 
nde si tuan pe opu nas.

Te pugri God ni wute qi pe kin quan 
nganye yawo nirany righe kin te 

ningg nikin wo irine nganye nas kin 
te neny, ei te wute ni wo te nei 

rimbig kin ni riti segi pudi 
ris ris te kin ris ye.



Rom 3:23
Te pugri wute buagi yumbo ur brequ rind di te kin ningg 
ni God ane God ningg ti yuwon pe tende ris tuqui segi.

 
Rom 6:23

Te pugri yumbo ur brequ kin oyi te wute mati, pudi God 
beghi yumbo segine nengu kin te pas pas te kin pas, di 
te kin te Kraist Jisas beghi Yumbui ni nde gri pas pas 

te kin pas.
 

Hibru 9:27
God nari di wute buagi riti ire simbene rind, di dobu ni 

God nde rar pe yeru di God ni ir nawo ye.



Epesus 2:8,9
Te pugri God nikin nde nei pene nungoqi yuwon nuauq kin 

te ningg bu Kraist nei wumbig kin tende gri nungoqi 
nitaqu wowi. Di ren kin te nungoqi nonne puq wen segi, 

God nikinne neuq. Ren kin te yembe bad kin te ningg segi, 
pugri bu wuti iri nikin nyamb nindivi viyo ye tuqui segi.

Rom 10:9,10
Te pugri nu nde mim pe ghari, “Jisas ni Yumbui”, di 
nunde umbo pe ghari God ni nganyene Jisas nati pre 

mune nindingi newo puq ghand, tedi nu yumbo ur brequ 
nde si pe pu neti ghowi yuwon pu ghas ye. Te pugri beghi 
umbo pe God nei bibig kin te ningg beghi God nde rar pe 

yuwon pu yembu, di beghi mim pe te kin simbe bad ye 
te ningg Jisas beghi nitamu pi yuwon pu pas.



Jon 3:16,17
Te pugri God ni wute qi pe kin quan nganye yawo nirany 
righe kin te ningg nikin wo irine nganye nas kin te neny, 
ei te wute ni wo te nei rimbig kin ni riti segi pudi ris ris 
te kin ris ye. Te pugri God ni wo tiqi nundog qi pe nandi 

ye ni wute ir nawo ningg nandi segi, pudi ni nde gri 
God ni wute nate ruwi ye.

 
1 Jon 5:11-13

God ni kuwonyimi ningg wand simbe nand ye taq pugri: 
God nari beghi pas pas te kin pas, di yumbo ren kin te ni 
kuwonyimi nde gri ni pugri puq nen. Wuti pughe ye ni God 
ningg wo neti nowi ye ni nas nas te kin nas, wuti pughe ye 

ni God ningg wo neti nowi segi ye ni nas nas te kin nas 
tuqui segi. Nge wand ren nungoqi God ningg wo nei 
wumbig kin nungoqi nde ur gad, ei te nungoqi nei 

wamb nungoqi was was te kin was ye.

